26/01/2015 - Majlis Cabutan Undi PPA1M Pudina Presint 17 Putrajaya
Bismillahirahmannirahim.

 

Terima Kasih Saudara/Saudari Pengacara Majlis.

 

Assalamualaikum warahmatullahi wabarakatuh, salam sejahtera dan salam 1Malaysia

 

YBhg. Tan Sri Datuk Mohamad Zabidi Zainal
Ketua Pengarah Perkhidmatan Awam

 

YBhg. Tan Sri Dato Seri Dr Aseh Bin Haji Mat
Presiden, Perbadanan Putrajaya

 

YBhg. Datuk Seri Adnan bin Hj Md Ikshan
Ketua Setiausaha, Kementerian Wilayah Persekutuan

 

 

Yang Berusaha Dato’ Omairi bin Hashim

Naib Presiden Perancangan Bandar Perbadanan Putrajaya

 

Ketua Setiausaha-Ketua Setiausaha Kementerian,

 

YBhg Tan Sri-Tan Sri, Dato’ Seri-Dato’ Seri, Dato’-Dato’, Tuan-Tuan dan Puan-Puan yang dihormati sekalian.

 

Segala puji bagi Allah Tuhan sekelian alam, selawat dan salam ke atas junjungan besar, Nabi Muhammad S.A.W serta para sahabatnya.

 

1. Terlebih dahulu saya mengucapkan tahniah dan terima kasih kepada semua pihak yang hadir dalam majlis ini, khususnya kepada YBhg. Tan Sri Dato’ Seri (Dr.) Aseh Hj. Che Mat, Presiden Perbadanan Putrajaya dan pasukannya, di dalam melaksanakan tanggungjawab merancang, mentadbir, mengurus dan membangunkan Putrajaya yakni tugas-tugas all-in-one yang cukup berat dan bukanlah mudah.

 

1. Tidak terkecuali juga ucapan terima kasih saya kepada kesemua Agensi Pelaksana PPA1M, Pemaju-Pemaju dan institusi kewangan yang telah bersama-sama membantu Kerajaan di dalam merealisasikan impian rakyat khususnya para penjawat awam bagi memiliki rumah di Putrajaya. Semoga usahasama ini dapat diteruskan bagi demi manfaat yang berpanjangan. Insya-Allah.

PENGENALAN
 

1. Menyingkap kembali pada awal tahun 2013, Jemaah Menteri telah sebulat suara memutuskan untuk mengkaji inisiatif atau pendekatan terbaik dalam membantu meringankan beban penjawat awam untuk memiliki rumah pertama khususnya dikalangan mereka yang berpendapatan rendah dan sederhana.

 

1. Dengan inisiatif tersebut maka lahirlah PPA1M Putrajaya yang telah dilancarkan oleh Perdana Menteri Malaysia pada 18 April 2013 bertempat di Everly Hotel, Putrajaya. Lanjutan itu, sebanyak 10,639 unit PPA1M akan dibangunkan di Putrajaya bermula 2014 hingga 2018 secara berperingkat-peringkat hingga siap sepenuhnya.

 

1. Sehubungan dengan itu, bagi merealisasikan pemilikan rumah PPA1M di Putrajaya, Kerajaan telah mengambil pendekatan dengan memberi bantuan secara tidak langsung kepada pembeli PPA1M Putrajaya iaitu :

 

i. menanggung sepenuhnya kos tanah

     bagi pembangunan PPA1M Putrajaya;   

     dan  

i. memberi bantuan Dana Mudah Cara

     kepada pemaju perumahan.

 

1. Untuk makluman, nilaian semasa jualan apartmen mengikut sekaki persegi di Putrajaya dan Cyberjaya adalah pada kadar RM500 sekaki persegi. Ianya menunjukkan perbezaan yang ketara dengan nilaian PPA1M Putrajaya yang telah dilancarkan dan sedang dibina di Putrajaya iaitu lebih kurang dalam RM150 hingga RM300 sekaki persegi.

 

 

1. Formula kejayaan ini telah digunapakai secara keseluruhan bagi pembangunan PPA1M di seluruh Malaysia bagi memastikan pemilikan rumah penjawat awam direalisasikan. Secara tidak langsung, PPA1M Putrajaya akan menjadi tanda aras dan contoh kepada pembangunan PPA1M di seluruh Malaysia.

 

1. YAB Perdana Menteri, Dato’ Sri Mohd Najib bin Tun Hj Abd Razak, dalam Perutusan khas beliau pada 20 Januari yang lalu, telah memaklumkan bahawa Kerajaan perlu membuat sedikit pengubahsuaian atau adjustmentterhadap perancangan bajet bagi tahun ini. Ini adalah disebabkan oleh perubahan persekitaran ekonomi dunia yang memberikan kesan terhadap ekonomi semua negara termasuk Malaysia. Pada pengumuman Bajet 2015 yang lalu oleh YAB Perdana Menteri, ia adalah berdasarkan kepada premis harga minyak dunia pada kadar US100 dolar satu barel. Pada hari ini, harga minyak dunia telah jatuh dibawah paras US50 dolar satu barel.

 

1. Oleh yang demikian, Kerajaan akan melaksanakan beberapa langkah pada tahun ini termasuk mengurangkan RM5.5 bilion dalam perbelanjaan pengurusan dimana antaranya penganjuran mesyuarat atau seminar serta perjalanan ke luar negara atas urusan rasmi oleh penjawat awam akan dikurangkan. Walaupun demikian, Kerajaan memberikan komitmen bahawa pendapatan penjawat awam termasuklah tuntutan kerja lebih masa bagi kerja-kerja yang perlu diselesaikan pada kadar segera tidak akan dikurangkan.
 

1. Oleh yang demikian, saya menyeru supaya para penjawat awam terus meningkatkan produktiviti kerja dan seterusnya membantu Kerajaan merealisasikan wawasan menjadi Malaysia sebuah negara maju berpendapatan tinggi menjelang tahun 2020.

 

LAMAN SESAWANG PPA1M PUTRAJAYA
 

Para hadirin yang saya kasihi sekalian,

 

1. Pada hari yang berbahagia ini, saya dimaklumkan bahawa, Perbadanan Putrajaya telah mewujudkan satu sistem online khususnya untuk PPA1M Putrajaya. Oleh yang demikian kesemua permohonan, semakan keputusan cabutan undi, status dan perkembangan projek PPA1M Putrajaya, dan sebagainya boleh dilihat dan dipantau oleh pemohon atau pembeli melalui laman sesawang ini.

 

1. Jadi para pemohon tidak perlu bimbang untuk melihat kemajuan pelaksanaan rumah mereka atau bilakah lagi sesi cabutan undi seterusnya akan diadakan. Perkembangan pembangunan projek pada laman sesawang akan dikemaskini pada setiap 4 bulan, sehingga projek-projek dibawah seliaannya siap sepenuhnya pada 2017/2018. Sekali lagi, saya mengucapkan tahniah kepada Perbadanan Putrajaya yang mewujudkan laman sesawang PPA1M Putrajaya.

 

PERMOHONAN FASA 2 (ONLINE)
 

1. Perbadanan Putrajaya bukan sahaja menunjukkan kesungguhan untuk membangunkan 10,000 rumah PPA1M pada Fasa 1 yang telah ditetapkan oleh Kerajaan, malahan Perbadanan Putrajaya juga terus menerajui pembangunan PPA1M dengan melancarkan hampir 6000  unit lagi PPA1M bagi Fasa 2 pada hari ini.

2. Rumah-rumah yang dirancang dan dibangunkan adalah di dalam kategori harga RM90,000 hingga RM300,000 bagi saiz rumah dari kategori 850 kaki persegi hingga 1500 kaki persegi.

 

1. Pada hari ini, permohonan PPA1M Putrajaya fasa ke 2 akan mula dibuka bagi tujuan pendaftaran pada 12 FEBRUARI 2015 dan boleh dibuat secara online.

 

1. Syarat kelayakan pendapatan maksima untuk permohonan juga telah dinaikkan daripada RM8,000 kepada RM10,000 sebulan bagi pendapatan kasar suami,isteri atau isirumah.

 

 

1. Jadi bagi mereka yang masih belum memohon pada fasa pertama yang lalu, bolehlah merebut peluang ini bagi memiliki PPA1M Putrajaya Fasa 2. Sukacita juga dimaklumkan, Perbadanan Putrajaya juga merupakan agensipelaksana PPA1M yang pertama yang melaksanakan permohonan secara online, memproses secara online serta mencabut undi secara online.
 

1. Pada hari ini juga, akan diadakan Cabutan Undi PPA1M Siri 5 Pudina Putrajaya bagi 1,500 unit buah rumah. Pembangunan ini akan diusahakan oleh syarikat Weststar Construction & Properties Sdn. Bhd. dan dijangka siap pada tahun 2017. Dengan terlaksananya majlis cabutan pada hari ini, hampir 62 peratus penjawat awam di Putrajaya telah berjaya dalam cabutan undi bagi unit PPA1M Putrajaya dan akan menerima surat tawaran pembelian PPA1M Putrajaya dalam tempoh terdekat ini.

 

1. Bagi pemohon-pemohon lain, masih lagi terdapat peluang dalam cabutan undi pada siri 6 akan datang. Ini bakal menjadikan 10,000 unit rumah yang telah dijanjikan untuk penjawat awam di Putrajaya bakal tercapai dalam tempoh terdekat ini, bagi fasa pertama. Ini merupakan komitmen Kerajaan bahawa janji yang dibuat, akan ditepati.
 

1. Saya pasti, kesemua penjawat awam yang telah memohon PPA1M Putrajaya pasti akan tersenyum gembira dengan kejayaan ini dan bakal menduduki rumah mereka menjelang 2017/2018.

 

PENUTUP
 

1. Sebelum mengakhiri ucapan, besarlah harapan saya agar semua pihak dapat mengekalkan kecemerlangan dan komitmen yang berterusan dalam mendokong usaha Kerajaan ke arah kemakmuran negara serta kesejahteraan rakyat. Insha Allah, semoga usaha dan kerja keras tuan-tuan dan puan-puan sekalian akan mendapat ganjaran daripada Allah S.W.T. Saya juga ingin mengucapkan Selamat Menyambut Hari Wilayah bagi warga Kuala Lumpur, Putrajaya dan Labuan pada 1 Februari  2015 ini.

 

Sekian, Wabillahhitaufik, walhidayah, wassalamualaikum, warahmatullah. Terima kasih.

